[image: image1.png]



ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ  ՏԱՐԱԾՔԱՅԻՆ 

 ԿԱՌԱՎԱՐՄԱՆ ԵՎ ԶԱՐԳԱՑՄԱՆ 

ՆԱԽԱՐԱՐՈՒԹՅՈՒՆ

ՁԵՌՆԱՐԿ
ՄԻԱՎՈՐՎԱԾ ՀԱՄԱՅՆՔՆԵՐԻ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ, ՎԱՐՉԱԿԱՆ ՂԵԿԱՎԱՐՆԵՐԻ ԵՎ ԱՇԽԱՏԱԿԱԶՄԵՐԻ ՀԱՄԱՐ ԸՆԹԱՑԱԿԱՐԳԱՅԻՆ ԱՇԽԱՏԱՆՔՆԵՐԻ ԻՐԱԿԱՆԱՑՄԱՆ
Երևան-2017թ.

ԲՈՎԱՆԴԱԿՈՒԹՅՈՒՆ

Ներածություն…………………………………………………………………………………….3
Մարդկային ռեսուրսների կառավարում ………………………………………………….4
Միավորվող համայնքների իրավունքների և պարտականությունների, ակտիվների և պարտքերի փոխանցում ………….................................................................... 7
Հարկա-բյուջետային հարաբերություններ և բյուջեների միավորում …………… 9
Միավորված համայնքի կազմավորում և գործունեության մեկնարկ ……………. 10
Միավորված համայնքում վարչական ծառայությունների տրամադրումը ……… 11
Հավելվածներ ……………………………………………………………………………………
ՆԵՐԱԾՈՒԹՅՈՒՆ


Համայնքների միավորման մինչ այժմ իրականացված թվով 18 ծրագրերի փորձը վկայում է այն մասին, որ միավորվող համայնքներն ունեն ձևավորման առանձնահատկություններ, որոնք նախկինում որևէ կերպ չեն նկարագրվել, և, որպես կանոն, այդ համայնքների տեղական  ինքնակառավարման մարմինների ընտրություններից հետո վերջիններս հանդիպում են բազմաթիվ և բազմաբովանդակ խնդիրների, որոնց լուծման համար կիրառվում են նույնքան մեթոդներ: Մասնավորապես, համայնքապետարանների՝ որպես կառավարչական հիմնարկների վերակազմակերպում, աշխատողների ազատման վերաբերյալ ծանուցում, հաստիքացուցակների օպտիմալացում, նոր հաստիքների համալրում (քաղաքացիական ժամանակավոր աշխատանքային պայմանագրերի կնքում, վարչական ղեկավարների և այլ հայեցողական պաշտոնների նշանակում, համայնքային ծառայության պաշտոնների համալրման համար՝ մրցույթների հայտարարում և այլն),  գույքի, ստանձնած պարտավորությունների, ակտիվների, պասիվների հանձնման-ընդունման աշխատանքներ, միավորվող համայնքների բյուջեների կառավարում, նորընտիր ավագանու առաջին նիստերի կազմակերպում, մոտակա երկու-երեք ամիսների առաջնահերթ միջոցառումների նախորոշում, համայնքի բնականոն գործունեության ապահովմանն ուղղված առաջնահերթ որոշումների ընդունում և այլն:


Սույն ձեռնարկը նպատակ ունի հնարավորինս վերհանել և խմբավորել այդ բոլոր խնդիրները և առաջարկել դրանց ունիֆիկացված լուծումներ:

         Ձեռնարկը մշակված է ՀՀ միավորված համայնքերի տեղական ինքնակառավարման մարմինների, բնակավայրերի վարչական ղեկավարների և աշխատակազմերի  գործունեության մեկնարկն ապահովելու նպատակով:

      
Ձեռնարկում նկարագրվում են մարդկային ռեսուրսների կառավարման, միավորվող համայնքների իրավունքների և պարտականությունների, ակտիվների և պարտքերի փոխանցման, լուծարային գործընթացներին, համայնքների բյուջեների միավորման, միավորված համայնքի կազմավորման հետ կապված ընթացակարգերը: Ձեռնարկը ներառում է այդ ընթացակարգերով նախատեսվող միջոցառումների իրականացման ժամանակացույցը և այդ ընթացքում անհրաժեշտ փաստաթղթերի ձևանմուշները:
ՄԱՐԴԿԱՅԻՆ ՌԵՍՈՒՐՍՆԵՐԻ ԿԱՌԱՎԱՐՈՒՄ
Խոշորացման փնջերում ընդգրկված համայնքների աշխատակազմերի գործունեության դադարեցումից ոչ ուշ, քան երկու ամիս առաջ (սույն թվականի սեպտեմբերի 10-ին) գործատուն պարտավոր է գրավոր ծանուցել բոլոր աշխատողներին: Խոշորացման փնջերում ընդգրկված համայնքների աշխատակազմերի գործունեության դադարեցման արդյունքում բոլոր աշխատակիցների ազատմանը պետք է նախորդի վարձատրության հետ կապված բոլոր պարտավորությունների կատարումը՝ վերջնահաշվարկի ձևով:
Ազատվող աշխատողներին ծանուցումներ ներկայացնում են՝ 

Համայնքի ղեկավարը՝

1) հայեցողական պաշտոններ զբաղեցնողներին. 
2) պատվիրակված լիազորություններ իրականացնող՝ ՔԿԱԳ և Սոցիալական աջակցության տարածքային ստորաբաժանումների ղեկավարներին,

3) համայնքային ենթակայության կազմակերպությունների ղեկավարներին,

4) համայնքային ծառայողներին (գլխավոր պաշտոնների խմբի և առաջատար պաշտոնների խմբի առաջին ենթախմբի պաշտոն զբաղեցնողներին),
5) ներքին աուդիտի ստորաբաժանման ղեկավարին և աուդիտորներին

Աշխատակազմի քարտուղարը՝

1)
համայնքային ծառայողներին (առաջատար պաշտոնների խմբի երկրորդ և երրորդ ենթախմբի և կրտսեր պաշտոնների խմբի պաշտոն զբաղեցնողներին), 

2)
տեխնիկական սպասարկում իրականացնող աշխատողներին: 

Եթե տվյալ աշխատակազմում աշխատակազմի քարտուղարի պաշտոնը թափուր է, ապա բոլոր աշխատողներին  ծանուցում է համայնքի ղեկավարը: Ծանուցման օրինակելի ձևերը ներկայացված են №№ 1-4 հավելվածներում:
Ծանուցման հիմքեր՝ (հաստիքների կրճատում)

1. ՀՀ աշխատանքային օրենսգրքի 113-րդ հոդվածի 3-րդ, 115-րդ հոդվածի 1-ին մասեր,

2. «Հայաստանի Հանրապետության վարչատարածքային բաժանման մասին» ՀՀ օրենքի հավելված 2,

3. «Տեղական ինքնակառավարման մասին» Հայաստանի Հանրապետության օրենքի 102-րդ հոդվածի 3-րդ մաս,

4. «Համայնքային ծառայության մասին» 33-րդ հոդվածի 1-ին մասի «զ» կետ:

«Աշխատակազմի կառուցվածքը, հաստիքացուցակը, աշխատակիցների թվաքանակը և պաշտոնային դրույքաչափերը հաստատելու մասին» համայնքի նորընտիր ավագանու որոշումը՝ կից հավելվածներով և համապատասխան հիմնավորումներով ներկայացվում է ՀՀ կառավարության լիազորած պետական կառավարման մարմին (այսուհետ՝ լիազոր մարմին)՝ հաշվի առնելով ՀՀ տարածքային կառավարման և զարգացման նախարարության կողմից մշակված «Համայնքապետարանի աշխատակազմի կառուցվածքի հաստատման, հաստիքացուցակի կազմման, պաշտոնային դրույքաչափերի համամասնության սահմանման մեթոդական ուղեցույցը»:

Մարզպետի կողմից գրությունը ներկայացվում է ՀՀ տարածքային կառավարման և զարգացման նախարարին՝ համայնքապետարանի աշխատակազմի համայնքային ծառայության պաշտոնների անվանացանկը հաստատելու նպատակով:

Մինչև լիազոր մարմնի կողմից համայնքային ծառայության պաշտոնների անվանացանկի հաստատելը անհրաժեշտ է նախապես մշակել համայնքային ծառայողների պաշտոնների անձնագրերը, որպեսզի անվանացանկի հաստատումից հետո համայնքի ղեկավարի կողմից պաշտոնների անձնագրերի հաստատման և պաշտոնների համալրման գործընթացը սահուն կերպով ընթանա և գործառույթների իրականացման գործընթացը չդադարի:

ՀՀ տարածքային կառավարման և զարգացման նախարարի կողմից համապատասխան իրավական ակտի ընդունումից հետո համայնքի ղեկավարի որոշմամբ հաստատվում են համայնքապետարանի աշխատակազմի համայնքային ծառայության պաշտոնների անձնագրերը:

Մինչև համայնքային ծառայության տվյալ պաշտոնը ժամկետային աշխատանքային պայմանագրով կամ մրցույթով համալրելը՝ աշխատակազմի գործառույթների իրականացման և բնակչությանը մատուցվող ծառայությունների անընդհատությունն ապահովելու համար հնարավոր է աշխատուժի ներգրավում՝ ՀՀ աշխատանքային օրենսգրքի 101-րդ հոդվածով սահմանված կարգով՝ ժամանակավոր աշխատանքային պայմանագրեր կնքելու միջոցով.
 Համայնքային ծառայության պաշտոնների անվանացանկի հաստատումից հետո անհրաժեշտ է համապատասխան հարցում ուղարկել լիազոր մարմին (կցելով համապատասխան պաշտոնների անձնագրերը) կադրերի ռեզերվում գրանցված անձանց վերաբերյալ տեղեկատվություն ստանալու նպատակով և պատասխան գրությունը ստանալուց հետո կնքել ժամկետային աշխատանքային պայմանագրեր: Անվանացանկով նախատեսված համայնքային ծառայության բոլոր պաշտոնները համալրվում են մրցութային կարգով: Մինչև թափուր պաշտոնի համար մրցույթի հայտարարելը՝ 

· սահմանված կարգով համայնքի ղեկավարի որոշմամբ կազմավորում է համայնքային ծառայության մրցութային հանձնաժողովը,

· համայնքապետարանի աշխատակազմի համայնքային ծառայության թափուր պաշտոնները զբաղեցնելու համար հայտարարվում են մրցույթներ:
· մրցույթներում հաղթող ճանաչված անձինք նշանակվում են համապատասխան պաշտոններում:

Պատվիրակված լիազորություններ իրականացնող՝ ՔԿԱԳ և Սոցիալական աջակցության տարածքային բաժինների համայնքային ծառայության պաշտոնները արտամրցութային կարգով ենթակա են համալրման գրավոր համաձայնություն տված այն աշխատողներով, որոնց միջոցով իրականացվել է նշված լիազորությունը՝ մինչև խոշորացման գործընթացը: Ընդ որում, պաշտոնի նշանակումները կատարվում են ծանուցման ժամկետը լրանալուց հետո՝ առավելագույնը հինգ օրվա ընթացքում:
Բնակավայրերում օպերատորների հաստիքները նպատակահարմար է նախատեսել որպես համայնքային ծառայության պաշտոններ:

Հաշվի առնելով օպերատորների կողմից կատարվելիք աշխատանքների կարևորությունն ու բարդությունը, փաստաթղթաշրջանառություն իրականացնելու, հարկային բազան վարելու համար գիտելիքների և հմտությունների տիրապետման անհրաժեշտությունը, ինչպես նաև այն, որ իրենց անմիջական ղեկավարի հանձնարարությամբ մասնակցելու են խնդիրների լուծմանն ու գնահատմանը, պատասխանատվություն են կրելու տրված հանձնարարականներն ու իրենց վերապահված լիազորությունները չկատարելու կամ ոչ պատշաճ կատարելու, կամ վերազանցելու համար, հետևաբար նրանց կողմից իրականացվելիք գործառույթներն ենթադրում է համայնքային ծառայությանը բնորոշ մասնագիտական գործունեություն, որը գտնվում է համայնքային ծառայության ոլորտում և իրականացվելու է միայն համայնքային ծառայողների կողմից: Օպերատորների հաստիքները՝ որպես համայնքային ծառայության հաստիք նախատեսելը հնարավերություն կտա նրանց պարբերաբար վերապատրաստելու և բարձրացնելու վերջիններիս մասնագիտական գիտելիքների մակարդակը:
Աշխատանքային պայմանագիրը լուծելու դեպքում, գործատուն պարտավոր է կատարել լրիվ  վերջնահաշվարկը՝ պայմանագրի լուծման օրը, եթե օրենքով կամ գործատուի և աշխատողի համաձայնությամբ վերջնահաշվարկի այլ կարգ նախատեսված չէ:

Վերջնահաշվարկը ներառում է`

· Չվճարված աշխատավարձ.
· Արձակուրդայինի փոխհատուցում.
· Արձակման նպաստ:
1) Արձակման նպաստը տրվում է Աշխատանքային օրենսգրքի 113-րդ հոդվածի 1-ին մասի 1-ին կետով  նախատեսված հիմքով՝ 
2) կազմակերպության լուծարման (անհատ ձեռնարկատիրոջ գործունեության դադարման և օրենքով նախատեսված դեպքերում պետական գրանցումն ուժը կորցրած կամ անվավեր ճանաչվելու) դեպքում աշխատանքային պայմանագիրը լուծվելու դեպքում գործատուն աշխատողին վճարում է արձակման նպաստ նրա մեկ ամսվա միջին աշխատավարձի չափով, (129 հոդված):


ՀՀ Աշխատանքային օրենսգրքի 130-րդ հոդվածի 1-ին մասի 1.1.-րդ ենթակետով սահմանվում է աշխատողի հետ վերջնահաշվարկ չկատարելու հետ կապված դրույթ, որի համաձայն. եթե աշխատողը նույն գործատուի կամ օրենքով սահմանված կարգով իրավահաջորդ ճանաչված գործատուի մոտ փոխադրվում (տեղափոխվում) է այլ աշխատանքի, գործատուն աշխատողի հետ վերջնահաշվարկ չի կատարում:
Հիմք ընդունելով վերոգրյալը  և ղեկավարվելով ՀՀ աշխատանքային օրենսգրքի 130-րդ հոդվածի 1-ին մասի 1.1-րդ ենթակետի պահանջներով, միավորվող համայնքի ղեկավարը՝ արդեն իսկ խոշորացված համայնքի կազմի մեջ մտնող բնակավայրի վարչական ղեկավար նշանակվելու դեպքում՝ վերջնահաշվարկ ստանալու իրավունք չունի, ուստի և միավորված բազմաբնակավայր համայնքը ևս չունի նրա նկատմամբ վերջնահաշվարկ վճարելու պարտավորություն, քանի որ խոշորացված բազմաբնակավայր համայնքի համայնքապետարանը կհամարվի միավորված նախկին համայնքի համայնքապետարանի իրավահաջորդը:
ՄԻԱՎՈՐՎՈՂ ՀԱՄԱՅՆՔՆԵՐԻ ԻՐԱՎՈՒՆՔՆԵՐԻ ԵՎ ՊԱՐՏԱԿԱՆՈՒԹՅՈՒՆՆԵՐԻ, ԱԿՏԻՎՆԵՐԻ ԵՎ ՊԱՐՏՔԵՐԻ ՓՈԽԱՆՑՈՒՄ


«Հանրային հատվածի կազմակերպությունների հաշվապահական հաշվառման մասին» ՀՀ օրենքի 14-րդ հոդվածի 1-ին մասի համաձայն՝ «կազմակերպության վերակազմակերպման և (կամ) լուծարման դեպքերում կազմակերպությունը պարտադիր անցկացնում է ակտիվների և պարտավորությունների գույքագրում: Նշված դեպքերում գույքագրման անցկացման կարգը և ժամկետները սահմանում է լիազոր մարմինը:»:

ՀՀ ֆինանսների նախարարի 2016 թվականի հունվարի 8-ի «Հայաստանի Հանրապետության հանրային հատվածի կազմակերպությունների ակտիվների և պարտավորությունների պարտադիր գույքագրման անցկացման կարգը և ժամկետները սահմանելու մասին» №2-Ն հրամանով  հաստատված կարգը (հրամանը կցվում է)  տարածվում է նաև համայնքապետարանների աշխատակազմերի և Հայաստանի Հանրապետության օրենքով սահմանված կարգով գրանցված համայնքային ոչ առևտրային կազմակերպությունների վրա: 

Վերոնշյալ կարգի 5-րդ կետի 2-րդ ենթակետի համաձայն՝ «Կազմակերպության ակտիվներն ու պարտավորությունները ենթակա են պարտադիր գույքագրման՝ կազմակերպության վերակազմակերպման և (կամ) լուծարման դեպքերում՝ լուծարման գործընթացի սկզբի դրությամբ:», իսկ 7-րդ կետի համաձայն՝ «Կազմակերպության վերակազմակերպման և (կամ) լուծարման դեպքերում պարտադիր գույքագրման ենթակա են կազմակերպության բոլոր ակտիվներն ու պարտավորությունները:»:

Խոշորացվող համայնքների և կազմավորված բազմաբնակավայր համայնքների ղեկավարներին առաջարկվում է գույքագրումն անհրաժեշտ է կազմակերպել և անցկացնել համաձայն ՀՀ ֆինանսների նախարարի 2016 թվականի հունվարի 8-ի №2-Ն հրամանով  հաստատված կարգով:
Սույն ձեռնարկի  hավելված №5-ում ներկայացվում են այդ կարգի հիման վրա համայնքների համար տեղայնացված օրինակելի ձևերը:

Նպատակահարմար է՝
-
մինչև 2017 թվականի հոկտեմբերի 28-ը խոշորացվող համայնքների ղեկավարների կարգադրությամբ համայնքապետարանում ստեղծել գույքագրման աշխատանքային հանձնաժողով (հանձնաժողովներ)՝ համայնքի ղեկավարի նախագահությամբ և համայնքի գույքի համար պատասխանատու անձանց, ավագանու անդամների, համապատասխան մարզպետարանի աշխատակիցների մասնակցությամբ և գույքագրումը ավարտել մինչև նոյեմբերի 3-ը:

-
 մինչև 2017 թվականի դեկտեմբերի 1-ը խոշորացված (բազմաբնակավայր) համայնքի ղեկավարի կարգադրությամբ համայնքապետարանում ստեղծել գույքագրման կենտրոնական հանձնաժողով և աշխատանքային հանձնաժողով (հանձնաժողովներ)՝ համայնքի ղեկավարի նախագահությամբ և խոշորացված համայնքի նախկին ղեկավարի և գույքի համար պատասխանատու անձանց, ավագանու անդամների մասնակցությամբ:

-
մինչև 2017 թվականի դեկտեմբերի 31-ը ավարտել գույքագրումը և արդյունքները ներկայացնել ավագանու հաստատմանը:

-
հիմնական միջոցների գույքագրումից առանձնացնել հողամասերի գույքագրումը և այն անցկացնել համաձայն կից ներկայացված հավելված №6-ի:
Համայնքի ավագանու  կողմից «Համայնքապետարանի աշխատակազմ» համայնքային կառավարչական հիմնարկի կանոնադրությունը հաստատելուց և այն իրավաբանական անձանց պետական գրանցում իրականացնող մարմնի կողմից հիմնարկի գրանցումից հետո համայնքի նորընտիր ղեկավարը պատվիրում և ձեռք է բերում նոր կնիքներ և դրոշմակնիքներ: Դրանից հետո միավորվող համայնքների ղեկավարները ընդունման-հանձնման ակտով միավորված համայնքի նորընտիր ղեկավարին են հանձնում կնիքները և դրոշմակնիքները:
Կնիքների օրինակելի ձևերը (Տաթև համայնքի օրինակով) ներկայացվում են հավելված 7-ում:
ՀԱՐԿԱ-ԲՅՈՒՋԵՏԱՅԻՆ ՀԱՐԱԲԵՐՈՒԹՅՈՒՆՆԵՐ ԵՎ ԲՅՈՒՋԵՆԵՐԻ ՄԻԱՎՈՐՈՒՄ
«Տեղական ինքնակառավարման մասին» ՀՀ օրենքի 102-րդ հոդվածի 3-րդ մասի ուժով՝ խոշորացված համայնքների նախկին ղեկավարների լիազորությունները դադարելու են 2017 թվականի նոյեմբերի 11-ին: Մինչդեռ, բոլոր համայնքապետարանների բյուջետային գործընթացներն իրականացվելու են մինչև նոր աշխատակազմերի՝ օրենքով սահմանված կարգով ձևավորումը:

Այդ համայնքների բնականոն բյուջետային գործընթացներն ապահովելու նպատակով ՀՀ տարածքային կառավարման և զարգացման նախարարությունը ՀՀ ֆինանսների նախարարությանը առաջարկելու է կիրառել հետևյալ սխեման.

բոլոր համայնքների հաշվեհամարները մինչև 2018 թվականի հունվարի 1-ը թողնել անփոփոխ, այդ հաշիվներից ֆինանսական ելքերի իրավասությունը վերապահել բացառապես 2-րդ կարգադրիչներին (հաշվապահներին), ինչը ենթակա լինի հաստատման խոշորացված համայնքի ղեկավարի կողմից: 1-ին կարգադրիչների (համայնքների նախկին ղեկավարների) հաշվեհամարի մուտքի հասանելիությունն առաջարկվելու է արգելափակել:

Այդ առաջարկությունների հիման վրա ՀՀ ֆինանսների նախարարությանն առաջարկվելու է իրականացնել անհրաժեշտ համակարգային փոփոխություններ:

Եկամտային հարկի մասին ՀՀ հարկային ծառայություն ներկայացվող հաշվետվությունը միավորվող համայնքի ղեկավարը և համայնքի հաշվապահությունը վարող մասնագետը ներկայացնում են նոյեմբերի 10-ին՝ հոկտեմբեր և նոյեմբեր ամիսների համար, իսկ միավորված համայնքի ղեկավարը և համայնքի հաշվապահությունը վարող մասնագետը մինչև դեկտեմբերի 20-ը:
ՄԻԱՎՈՐՎԱԾ ՀԱՄԱՅՆՔԻ ԿԱԶՄԱՎՈՐՈՒՄ ԵՎ 

ԳՈՐԾՈՒՆԵՈՒԹՅԱՆ ՄԵԿՆԱՐԿ

Միավորված համայնքի նորընտիր ղեկավարն իր լիազորությունները ստանձնելու օրը (ընտրությունների արդյունքների պաշտոնական հրապարակմանը հաջորդող օրը) ընդունում է համայնքի ղեկավարի պաշտոնը ստանձնելու և կենտրոն բնակավայրում համայնքի ղեկավարի նստավայրը որոշելու մասին որոշում:

Քանի որ նոյեմբերի 10-ից բոլոր համայնքային ծառայողները ազատվելու են զբաղեցրած պաշտոններից՝ համայնքի ղեկավարը կնքում է ժամանակավոր աշխատանքային պայմանագրեր՝ համայնքապետարանի բնականոն աշխատանքն ապահովելու համար անհրաժեշտ մասնագետների հետ, ներառյալ՝ աշխատակազմի քարտուղարի: 


Այդ եղանակով ձևավորված անձնակազմի և նորընտիր ավագանու անդամների հետ համատեղ՝ համայնքի ղեկավարը նախապատրաստում է ավագանու առաջին նիստի օրակարգը և դրանով նախատեսված հարցերի նյութերը:


Նպատակահարմար է ավագանու առաջին նիստը նշանակել նոյեմբերի 17-ին:
Այդ նիստի օրինակելի օրակարգը ներկայացվում է հավելված № 8-ում:

Համայնքի ավագանու կողմից համայնքի կազմում ընդգրկված բնակավայրի վարչական ղեկավարների նստավայրերը սահմանելուց հետո՝ համայնքի ղեկավարը պաշտոնների է նշանակում վարչական ղեկավարներին:

Համայնքի ավագանու կողմից «Համայնքապետարանի աշխատակազմ» համայնքային կառավարչական հիմնարկի կանոնադրությունը հաստատելուց հետո՝ հիմնարկն օրենքով սահմանված կարգով ենթակա է գրանցման իրավաբանական անձանց պետական գրանցում իրականացնող մարմնի կողմից: Այդ գործընթացն իրականացվում է աշխատակազմի քարտուղարի ժամանակավոր պաշտոնակատարի կողմից: Հետագայում, աշխատակազմի քարտուղարի պաշտոնը օրենքով սահմանված կարգով զբաղեցնող անձը կրկին դիմում է պետական գրանցում իրականացնող մարմին՝ վերջինիս կողմից տրված գրանցման վկայականի ներդիրը փոխելու առաջարկությամբ:

Իրավաբանական անձանց պետական գրանցում իրականացնող մարմնի կողմից հիմնարկի գրանցման ժամանակ փոփոխվում է նաև հարկ վճարողի հաշվի համարը:

ՄԻԱՎՈՐՎԱԾ ՀԱՄԱՅՆՔՈՒՄ ՎԱՐՉԱԿԱՆ ԾԱՌԱՅՈՒԹՅՈՒՆՆԵՐԻ ՏՐԱՄԱԴՐՈՒՄԸ

Միավորված համայնքում անհրաժեշտ է ապահովել վարչական ծառայությունների  տրամադրում բնակիչներին իրենց բնակավայրերում։ Վարչական ծառայությունների տրամադրումը բնակավայրերում իրականացվում է վարչական ղեկավարի և/կամ օպերատորի կողմից։ Վարչական ղեկավարի կողմից տրամադրված փաստաթղթերը հաստատվում են վարչական ղեկավարի կնիքով։ 

Վարչական ղեկավարը և/կամ օպերատորը պատասխանատու են բնակիչների՝ համայնքի ղեկավարին հասցեագրված դիմումների, գրությունների և դրանց կից փաստաթղթերի համայնքապետարան առաքման, բնակիչներին տեղեկանքների, հարկային պարտավորությունների վերաբերյալ տեղեկատվության և համապատասխան տեղեկանքների տրամադրման և այլ վարչական ծառայությունների մատուցման համար։

Ծառայությունների տրամադրումն արդյունավետ իրականացնելու նպատակով կարող են կիրառվել  տեղեկատվական համակարգեր։ Էլեկտրոնային կառավարման համակարգերի կիրառումը թույլ է տալիս ապահովել միասնական տեղեկատվական հարթակի ձևավորում խոշորացված համայնքում,  տվյալների շտեմարանների միավորում, ծառայությունների ավտոմատացում, էլեկտրանային փաստաթղթաշրջանառություն և այլն։ 2016թ.֊ին միավորված համայքներում վերոնշյալ գործառույթներն ապահովելու նպատակով ներդրվել է Համայնքային կառավարման տեղեկատվական համակարգը (ՀԿՏՀ)։ Մշակվել են ՀԿՏՀ միջոցով վարչական ծառայությունների տրամադրման ընթացակարգեր։ 

